
Адам чухнехи виноград авӑнать, явӑнать, 

Чӗвен ҫӗкленсе вал пӑхать те пӑхать кантӑкран, 
Кӑтра виноград, каскӑн шухӑшӑма ан хускат – 
Ахаль те мана ҫырӑ хут янӑ пуль тамӑкран. 

Сетелӗм ҫинче ҫинҫе мӑйлӑ ҫӳхе кӑкшӑмра 
Юна шӗветен Вифлеем юнӗ тӗслӗ шерпет 
Таҫти ӗмӗртен килекен хӑватне, тен, упрать? 

Сыпса панӑҫем мана мар — тӗнчене усӗртет. 

Пӗр пӗчӗк пахча — 

ҫӗр ҫинчи тӑп-тӑваткӑл ҫӑтмах. 

Чӑпар кайӑксем савӑнаҫҫӗ июнь куллипе. 

Улма сӗнекен ҫӗлентен сыхланмашкӑн вара 

Пилеш те эп лартнӑ унта чӑвашсен йӑлипе. 
 

Епле ытарми ҫутҫанталӑк, епле ытарми! 
Пурне те, хура чечеке те савассӑм килет. 
Хура ҫивӗтне ҫиччӗлле явласа, Ытарпи, 

Пӗр пек рифмӑпа тӳлесе хӑварассӑм килет. 
 

Пиҫсе ҫитекен виноград пек чарусӑр куҫсем, 
Ан сӑнӑр мана, сӑрласа ан ӳкерӗр мана - 
Халь тин ӗнтӗ эпӗ кӗреймӗп ӳкерчӗксене, 
Халь тин тӗнчере эп - пӑхса тӑраканӗ кӑна. 

